
71

Ean zoveni europei i ciù vispi e lesti,

Ch’ëan vegnûi con Colombo in quella tæra;

Ean zoveni selvaggi manifesti

Pe-i megio galloppin de tutta a tæra;

Ean figge indiañe agili comme questi,

Vegnûe là in occaxion de quella guæra,

Che aveivan tûtte quante a gamba snella

Comme a vitta graziosa e a faccia bella.


72

Ma pe tante persoñe là concorse

Do corso essendo ûn pö ristreito ô scito,

E perchè poi moltiplicando e corse

O zêugo ô saiva andæto a l’infinito;

Colombo, chi ëa fecondo de risorse

(L’esperimento a ûn solo circoscrito)

A-a sorte ô tiava sciù duî Europei,

Duî selvaggi e due Indiañe, in tutto sei.


73

Un di selvaggi estræti a sorte ô l’ëa

Da Martinicca e nominôu Teroe

E ô suddito ciù bûllo de Tamea

Pe corrî a gambe e fâ corrî canoe;

O segondo ô ciammavan Raiatea,

Figgio da sêu da moæ do stesso eroe,

Che in mâ ô l’ëa lesto a nûâ, comme ûn delfin,

E in tæra, comme ûn strûsso, in fâ cammin.


74

Fra i eletti Spagnolli gh’ëa Piquillo

O cameoto d’Alonzo, che spacciando

Lê ô va pe so figgiosso e so pûpillo;

Ma e lengue brûtte andavan mogognando

Ch’ô foise ô so caezon e ô so Batillo;

L’atro l’incomparabile Fernando,

Che a pao d’Achille ô poivi dî anche lê

Comme forte de man, lesto de pê.

